
Santiago de Compostelako Gonzalo Torrente Ballester Fundazioaren lankidetzaz.

• Rekalde Aretoak Miguel Fernández-Cidek komisariatutako Jesús Pastor (Santurtzi,
1954) artistaren lana berraztertzen du, 40 lan inguru bildu dituen erakusketa baten
bidez. Artistari kezka gehien pizten dioten gaiak eta arazoak azaltzen dituzten aurreko
lan hautatu batzuekin erkatzen du oraintsuko ekoizpena. Irudia zehazten deneko unea
eta planoa, gauza bat antolatze aldera bestea desegiteko aukera, edo ikuslea formaren
pertzepziotik pentsamendura eramateko modua dira ikertzen dituen gaietako batzuk.

• Jesús Pastorrek prestakuntza teoriko sendoa du, Filosofian lizentziaduna da Deus-
tuko Unibertsitatetik, eta Arte Ederretako lizentziaduna Euskal Herriko Unibertsitate-
tik. Gaur egun, Marrazketako katedraduna da Vigoko Unibertsitateko Arte Ederren
Fakultatean. 

• Jakin-min handiko artista denez, geldialdiak egiten ditu irudiak aztertzeko, ondo
menperatzea lortu arte. Horrez gain, ikerketan eta irakaskuntzan ere aritu da, eta, era
horretan, onarpen nabaria eskuratu du bere lanbidean: Grabatuko Sari Nazionala ira-
bazi zuen 1997an. 

• Gure artean, hiru aldiz baizik ez dugu bere lana ikusgai izan; hain zuzen, elektrogra-
fiari lotutako ikerketak izan ditugu, gaur egun desagertua den Bilboko Kale Nagusiko
erakusketa-aretoan 1988. eta 1989. urteetan, eta Durangoko Arte eta Historiako 
Museoan, hurrengo urtean. 

• Bi hamarkada igaro ondoren, Rekalde Aretoak artistaren ibilbide osoa berraztertzen
du, bere lana ikusgai jartzeko, izan duen bilakaera ikusteko, bere garrantzia aztertu eta
ebaluatzeko, eta, jakina, beti interesgarria eta adierazgarria den obra batekin goza -
tzeko.

ERAKUSKETA

Jesús Pastor hirurogeita hamarreko hamarkadaren bigarren aldean Bilboko Arte Ede-
rren Fakultatean ikasi zuten euskal artisten belaunaldikoa da. Bere eta ondorengo 
belaunaldien gako orokorretatik urrun dagoen artista dugu Pastor. Erakusketako komi-
sarioa den Miguel Fernández-Cidek dioenez: “bere prestakuntza artistikoak bat egi-
ten du izaera eraikitzaile, minimalista eta kontzeptuala duten proposamenen
aldarrikapenarekin (…) Lan artistikoaren alde prozesualak pizten du bere kezka, eta
zalan tzarik gabe erakusten du, irudiak azaldu aurretik, aldi dokumental gisa, kontuen
barneko funtzionamenduaren aztarnak edo frogak utzi nahi izango balitu bezala, espli-
zituki azaltzeko edo ezkutatzeko batere interesik erakusten ez badu ere. Erakarpena
sentitzen duenari jakin-min hori asetzeko aukera uzten dio, besterik ez”.

Zaila da Jesús Pastorrek hurbil suma dezaketen artisten multzo edo joera bakar bat
adieraztea. Bere hautuak pertsonalak eta desberdinak dira: Donald Judd, Bruce Nau-
man edo Brice Marden, minimalistek eta errepikapen edo simulazioko egituretatik
abiatuta bilaketa egiten duten artistek hasitako eztabaidak; Derrida, Deleuze, Bataille,
Jaime Echarri edo Andrés Ortiz-Osésen idazkien azterketa eta hausnarketak; Mallar-
mék edo Lewis Carrollek adierazitako paradoxa argiak.

Hasieran, Jesús Pastorren obra elektrografiari loturik zegoen, irudien barne egiturak
bilatzeari. Hala ere, 80ko hamarkadaren erdialdetik 90eko hamarkadara arte, marmola
erabili zuen euskarri gisa, eta, garai horretan, bere obrak presentzia eta misterio bere-
zia hartu zituen. Hala gertatzen da, adibidez, erakusketa honetarako Inflexiones saile-
tik hautatutako lanetan, hala bere baitan itxitako formetan, nola zabaltzen diren
horietan.

Forma beltz baten barnealdean aurkitutako ordena organikoa da Inflexiones proposa-
menaren abiadura: erretikulak ildaskak dira, eta zehaztu gabeko paisaiak simulatzen
dituzte. Jesús Pastorrek marmolezko xafletan grabatzen ditu forma horiek, baxuer-
liebe leunen mota bat sortzen du. Jarraitutasunaren irudia edo haien negatiboa jar -
tzen die aurrez aurre, eta marmol zuriaren eta beltzaren edota aluminioaren grisaren

arteko harremana erabiltzen du lehenik. Bere-
ziki nabarmentzeko modukoak dira diptiko
garbiak, marmolaren zuria eta aluminioaren
grisa harremanetan jartzen dituztenak, har-
moniaz eta oihartzun klasikoz beterik: neurtu-
tako formak, ezin hobeki marraztutakoak.

Materialak izugarrizko erraztasunez eralda -
tzen dira, eta ñabardura eta balio piktorikoak
sartzen dira, ukipenezko balioak gehienbat,
esate baterako, txirbil metalikoren erabilera,
ehundura desberdinak nabarmendu eta mar-
gora hurbiltzeko.

Barnekoa eta, aldi berean, kriptikoa, hermeti-
koa eta ia sentsuala den margo hau 40 x 40
cm-ko tamainako lau piezen multzo bat da,
eta bilaketa askoren amaiera ekartzen du.

Piezak egiteko marmolezko eta urtutako alu-
miniozko bi xafla batu ditu, eta loturaren az-
tarnak utzi ditu ertzetan, marmolaren alde
nagusitik ezkutuan eta urtutako aluminioaren
bistara. Materialari dagozkion ehundurak eta
lana egiteko prozesu mekanikoarenak paisaia
anbiguoen edo espazio morandianoen
moduko zera batzuk birsortzen dituzte. 

Itxitako irudien ondoan, beste lan batzuetan
formak zabaldu egiten dira, paisaia ikustaraz-
ten duten leiho baten orriak bezala. Bereizten
dira, neurtutako erritmoz; edo, bestela, 
zabaltzen dira, hasierako eskematik irtenda,
eta pareta betetzen dute, espazio zuria edo
neutroa eskatzen dute. Kolorea fisikoa balitz
eta berezko plano batean igerian balego 
bezala.

Latitudes sailean, material opakoak (mar-
mola, aluminioa) beirarekin ordezkatzen ditu, irudiak kokatzeko euskarri gisa. Horrek
aukera ematen dio Jesús Pastorri behin eta berriz egindako galderari berriro heltzeko:
zein planotan kokatzen da irudia? Hainbat beira gainjarriz, efektua ñabartzea eta
forma ezkutatzea lortzen du, oihartzun edo fikzio optiko gisa errepika dadin. Bitar-
tean, beirak argia bahetzen du, eta atmosfera berezia ematen dio pieza bakoitzari. 

Irakurri ondoren hausnarketa estetikoa sorrarazi dioten liburuak abiaburutzat hartzen
eta aztergai bilakatzen dituenean, aurretiazko prozesua sakona eta zehatza izaten da.
Urte batzuk lehenago, bere gorputzaren fotokopiak egiten zituen, edo formak handi -
tzen zituen desegin arte, era horretan, irudikapen batetik abiatu arren, erreferentzia-
lak ez ziren forma berriak sorraraziz. Orain, berriz, liburu bat, partitura bat edo irudi
bat hartu, eta barnean hosto bakoitzaren epidermisaren zati ñimiño bat duten zirkulu
txikiak egiten ditu haiekin. 

Azterketa eta bitartekotasuneko prozedura hotzen sail bat gainjartzen du berriro, gero
lortu nahi duen irudian ñabardurak bilatzeko. Harriduraz egiazta dezakegu lan bakoi -
tzaren bukaeran sorburuko materialean erakutsitakoaren laburpena biltzen duela
Jesús Pastorrek, bere esku-hartzea hautatzeko eta azken irudia zehazteko duen mo-
duaren bidez: Platon-en Elkarrizketak IV. lanean agertzen diren hutsuneak, Le Pli
lanean dagoen ispilu-efektua, La doble hélice lanean dagoen erdibitzea, edo Lucio
Berio, Morton Feldman, Luigi Nono edo Bernhard Lang musikarien partituretan sor -
tzen diren piezek irudikatzen duten suite berezi –magiko eta melodiko– horrek duen
gardentasun harmoniatsua, Jesús Pastorrek hurbil sumatzen baitu musikari horien
konposizio-egitura.

Erakusketa ixteko, meandro-itxurako margo hautatuak jarri ditugu, haietan berriz
agertzen baitira espazioan igerian dauden formak, presentzia eta oroitzapenaren
artean jolasean dabilenak.

Miguel Fernández-Cid. Komisarioa

La doble hélice. Relato personal del descubrimiento
de la estructura del ADN. Autor: James D. Watson
(2000). Alianza Editorial S. A., Madrid. ISBN: 978-84-
206-7432-2, 2013. Argazkia eta metakrilatoa alumi-
nioan, 120 x 380 x 3 cm 

Inflexiones Saila, nº 12, 1996. 
Marmola eta aluminioa, 40 x 40 x 6 cm.  Aurretiko bista.

